
’n Voorreg om betroubaar vir ander te wees  
en  

afhanklik te wees van ander! 
Donderdag 11 Augustus 2022 

Lees:      Kol 4:7-9;  (Hand 20:4; 1 Kor 16:1; 2 Kor 8-9; 2 Kor 8:19-24; Ef 6:21; Tit 3:12;  2 Tim 4;12) 
 
“Ek wil van niks en niemand afhanklik wees nie!” sê die meeste van ons.  Ons wil graag op ons eie staan, 
geestelike sterk genoeg en materieel onafhanklik.   Ek verwag niks van niks en niemand nie, sê ons graag. 
Nou in ’n sekere mate is dit sekerlik waar.   As elke mens maar net die gawes en vermoëns gehad het om 
so te leef.  
 
Paulus spel nie uit, wat sy swaarkry en afhanklikheid van ander mense is nie.  Hy skryf dat Tigikus 
vir hulle alles sal vertel en alles met hulle sal deel. 
 
Dit is baie belangrik dat ons sal weet wie Tigikus en Onesimus was, op wie Paulus so sterk geleuen het.  
Toe Paulus Efese verlaat het, was daar sewe medebroeders wat saam met hom gereis het lees ons in Hand 
20:4 en Tigikus was een van hulle.  Hulle was op pad na Masedonië em Griekeland. 

• Tigikus was ’n afgevaardigde saam met Paulus na Jerusalem.  Hand 20:4  Hulle het van die heidense 
gemeentes die offergawes na die arm mense in Juda gebring.  1 Kor 16:1 

• Tigikus en Onesimus het saam met Paulus gewerk.  Kol 4:9 
• Tigikus was by Paulus in Rome toe hy onder huisarres was en het hom daar bygestaan. 
• Tigikus en Onesimus moes die brief aan Efese aflewer.  Ef 6:21,22 
• Tigikus en Onesimus moes ook die brief aan die Kolossense bring.  Kol 4:6-9 
• Tigikus en Onesimus moes ook die brief aan Filemon bring 
• Tigikus moes aan die gemeente van Kolosse alles deel van Paulus, hoe dit met hom gaan, geestelik, 

in die gevangenis en van sy afhanklikheid van die Here. 
 
Tigikus was ’n medegelowige en ’n troue dienaar saam met Paulus wat God gedien het. 
By Tigikus het geloof in dade oorgegaan.   Sy geloof was sigbaar uit sy dade.   Paulus was afhanklik van 
Tigikus se hulp en medewerking.   Tigikus se hulp het gemaak dat beide Paulus en Tigikus en Onesimus 
hulle roeping van God kon uitleef.   Tigikus het Paulus gehelp in sy bediening    Paulus het vir Tigikus na 
Krete toe gestuur (Tit 3:12) en daarna na Efese toe (2 Tim 4:12). 
 
Dit was sekerlik nie maklik vir Tigikus om Paulus by te staan nie.   Want hy is geassosieer met Paulus 
as ’n gevangene.   Maar geliefdes, die punt is, is dat Paulus afhanklik was van Tigikus om sy bedieningswerk 
voluit te kon doen. 
 
So was Moses afhanklik van Aäron en Hur om sy hande omhoog te hou.  Ex 17 
Moses was afhanklik van Aäron om met die Farao te praat. 
So lees ons in 1 Kor 12:12-31 dat ons as christene deel moet wees van die kerk soos die ledemate van ’n 
liggaam.    In Vers 26 lees ons dat as een lid lei lei almal saam en as een lid bly is is almal saam bly. 
Ons moet leef as ’n groot gesin wat afhanklik is van mekaar.  Ons moet mekaar bystaan en liefhê en dra. 
 
Maar die grootste afhanklikheid is is dat ons vir mekaar moet bid.    
Bid vir mekaar en dra mekaar aan die Here op.  Doen voorbidding vir mekaar.    
En ons Here Jesus Christus het self aan ons geleer in Mat 5:3  (1983 vertaling)   
“Geseënd is dié wat weet hoe afhanklik hulle van God is, want aan hulle behoort die koninkryk van 

die hemel.” 
 

Kom ons bid saam 

